
Joan den udan Nafarroara iritsi zen turista kopurua aurreko urteko kanpainako bera izan zen
Bisitariek turismo-jardueretan 73.286 sarrera eta beherapen eskuratu zituzten “Nafarroak doan hartzen zaitu” sustapenari esker
Asteartea, 2009ko urriaren 27a. Joan den udan Nafarroa bisitatu zuten turisten kopurua aurreko urteko kanpainako bera izan zen. Ostatuan egindako gauen kopuruak behera egin du apur bat. Datu horiek positiboak dira sektorearen krisi-egoera kontuan hartuta, eta Espainia osoan duen beherakadaren aurrez aurre. Nafarroa izan da urtarrila eta iraila bitartean atzerriko turista gehien hartu dituen bigarren erkidegoa, gaur Nafarroako Turismo Kontseiluak egindako bileran jakinarazi diren datuen arabera.

Nafarroako Turismo Kontseilua gaur goizean bildu da Nafarroako Errege Artxibo Orokorrean, Juan Ramón Corpas Mauleón Kultura eta Turismo kontseilaria buru dela. Bileran, besteak beste, kontsulta-organo horretako kideek Turismo Behatokiko Koiuntura Txostenaren datuak ezagutu dituzte, eta Turismoari buruzko Foru Legea eta horren Erregelamenduak aldatu direla jakinarazi zaie, turismo-ekimenerako sarbideari buruzko Europako zuzentaraura egokitzeko. Horrez gain, Kontseiluak turismo-interesa duten Nafarroako jaiak arautzeko Foru Dekretuaren proiektua eztabaidatu du, eta “Nafarroak doan hartzen zaitu” kanpainaren balantzea egin du. Amaitzeko, 2009ko laguntzen deialdiak eta 2010erako aurreikuspenak jorratu dira.
Bileran Corpas kontseilariak nabarmendu duenez, ekainetik abuzturako datuak ikusita, Nafarroa bisitatu duten turisten kopuruak gora egin duela ondorioztatzen da (%0,1eko hazkundea), ostatu-gauen kopuruak apur bat behera egin duen arren (%-1,7). Indize horiek onak dira Espainian turismoaren eta aisiaren sektoreak bizi duen krisi ekonomikoa kontuan hartuta.

Nafarroak 2008. urtearekin alderatuta bisitarien kopuruari eutsi dio, eta horrek esan nahi du krisiaren eraginez hazkundea moteldu egin dela, aurreko kanpainetan ikusitakoaren ildotik. Hala ere, iazko udako emaitzei erreparatuz, Nafarroa Espainiako batez bestekoaren gainetik dago.
Lehenengo bederatzi hilabeteetako balantzeari dagokionez, atzerriko turisten sarrera neurtzen duen Frontur-ek emandako datuen arabera, positiboa da oraindik: Nafarroak uztailean hazkunderik handiena izan zuen, eta irailean hirugarren hazkunderik handiena izan zuen (%14,1). Urtarrila-iraila aldian, nazioko rankingean bigarren tokia du, eta %2,8ko hazkundea izan du, Espainia osoan izandako %-9,8ko atzerapenaren aurrez aurre.

Turismoari buruzko Foru Legearen eta horren Erregelamenduen aldaketa 

Kontseilariak Turismoari buruzko Foru Legearen eta horren Erregelamenduen aldaketaren inguruko informazioa eman du, Europako 2006/123/CE Zuzentaraura egokitzeko. Zuzentarau horren arabera, Europar Batasunaren barruan jardueretan sarbidea izateko eta jarduerak gauzatzeko prozedurak sinplifikatu behar dira. 

Aldaketa horrekin, funtsean, turismo-jarduerarako sarbidearen araubidea ezabatzen da, betekizunak bete aurretik administrazio-kontrola eginda, eta horren ordez jardueraren titularraren adierazpen arduratsua aurkeztu behar da, betekizun horiek betetzen dituela adieraziz. Izapide horren ostean, Nafarroako Turismo Erregistroan inskribatuta geratuko da.

Turismo-interesa duten jaiak
Turismo-interesa duten jaiak arautzeko Foru Dekretuaren proiektuari dagokionez, Corpas kontseilariak azaldu du proiektuan bertan adierazten dela Nafarroan egiten diren jai jakin batzuen turismo-potentzialtasuna aitortu eta garatu egin behar dela. Legezko arauketa beharrezkotzat jotzen da jai horien babesa aitortzeko eta Nafarroan zein nazioan eta nazioartean sustatzeko. Beraz, Foru Dekretu honen xedea da jai horiek aitortu eta babestea, Foru Komunitatean turismoa garatzen laguntzeko, Nafarroan turismo-joerak sortu ditzaketen errealitate fisikoaren, geografikoaren, sozialaren edo kulturalaren adierazpenak jakinarazi eta sustatze aldera.

Nafarroako Turismo Intereseko Jai moduan hartzeko, betekizun hauek bete behar dira: ospakizuna originala izatea, herri-tradizioa izatea, balio soziokulturala eta erkidegoaren barrutik eta kanpotik bisitariak erakartzeko gaitasuna izatea, eta erraz zehazteko moduko datan ospatzea.

“Nafarroak doan hartzen zaitu” kanpainaren balantzea
Ekainaren erdialdetik irailaren amaierara turismo-jardueretarako 73.286 sarrera eta beherapen erabili dira Nafarroako Gobernuak abian jarritako “Nafarroak doan hartzen zaitu” kanpainaren barruan. Ekimen horri esker, autonomia-erkidegoa ezagutzera datozen bisitariek doako bisitak egin ditzakete turismo- eta kultura-ekipamenduetan, eta turismo-jarduera askotan beherapenak izan ditzakete. 

Kanpaina honen xedea Foru Komunitatean turismoa sustatzea da. Joan den ekainaren 17an abian jarri zenetik irailaren 30era, pertsona helduentzako 62.145 sarrera indibidual, haurrentzako 6.821 sarrera (12 urtera arte) eta taldeentzako 144 bono (30 pertsona edo gehiagorentzat) eman dituzte. Kanpainari atxikitako ekipamenduen arduradunek ekimena modu positiboan baloratu dute, bisiten kopurua handitzen lagundu duela uste dutelako. 

Enpresen ustez, bisitariek jarduera horietaz gozatzeko gordeta zuten dirua lekuan bertan beste jarduera batzuk egiteko, oroigarriak erosteko edo jatetxe batean gehiago ordaintzeko erabiltzen dute.

Ekainaren erdialdetik irailaren 30era arte gehien eskatutako ekipamenduak Errege Jauregia eta Erriberriko Santa Maria eliza izan dira, 8.647 bisitarekin, eta Zugarramurdiko Sorginen Leizea eta Museoa, 8.357 bisitarekin. Proposamen hauek ere aipatu behar dira: Leireko Monasterioko kripta eta eliza (5.314 turista); Xabierko santutegia eta gaztelua (5.279); Orreagako monumentu-multzorako sarbidea –kolegiata, klaustroa, areto kapitularra, museoa, Karlomagnoren siloa eta Santiago eliza– (5.064); bisita gidatuak Urdaxeko leizeetara (4.088 pertsona); Iruñako katedrala eta museoa, 3.947; turismo-ibilbideak Iruñatik eta Nafarroatik, egun erdikoak edo egun osokoak, 2.986; Mendukilo leizea, 2.200; eta Senda Viva parkea: 2.198. 

Inguruen arabera, Erdialdeko Nafarroaren ekialdeak hartu ditu bisitari gehien hiru hilabete eta erdi hauetan, 23.882 bisitarirekin. Jarraian Foru Komunitatearen ipar-mendebaldea aipatu behar da, 19.589 beherapen-bonorekin, eta ondoren Iruña eta Iruñerria (13.576); Pirinioak (7.180); Erribera (4.782) eta Lizarrerria (4.277).

